
Hörgársveit 

Erindisbréf 

Öldungaráð 

 

 

I. kafli 

Hlutverk öldungaráðs 

1. gr. 
Í Hörgársveit skal starfa öldungaráð samkvæmt lögum um félagsþjónustu sveitarfélaga nr. 

40/1991 og lögum um málefni aldraðra nr. 125/1999. 

Öldungaráð er formlegur samráðsvettvangur sveitarfélagsins og eldri íbúa þar sem fjallað er 
um þjónustu við eldra fólk og framkvæmd og þróun öldrunarmála. 

2. gr. 

Öldungaráð skal vera sveitarstjórn og nefndum sveitarfélagsins til ráðgjafar um málefni og 
hagsmuni eldri íbúa Hörgársveitar. 

Ráðið getur komið á framfæri tillögum og ályktunum til sveitarstjórnar og nefnda 
sveitarfélagsins um málefni sem varða eldra fólk. 

Meginhlutverk ráðsins er þátttaka í stefnumótun. 

Ráðið er ekki framkvæmdaaðili og fer hvorki með málefni einstaklinga né starfsmannamál. 

Ályktanir öldungaráðs eru ráðgefandi tillögur eða umsagnir. Ráðið tekur ekki 
stjórnvaldsákvarðanir um réttindi eða skyldur einstaklinga. 

3. gr. 
Á vettvanginum fer fram samráð um almenna stefnumótun í þjónustu við eldra fólk og þróun 
innan sveitarfélagsins sem og áætlanagerð sveitarfélagsins í málum sem varða eldri íbúa 
þess. 

a. Fjallar um þjónustu við aldraða og framkvæmd og þróun öldrunarmála skv. lögum nr. 
125/1999 um málefni aldraðra og lögum nr. 40/1991 um félagsþjónustu sveitarfélaga. 
b. Vera sveitarstjórn, nefndum og öðrum ráðum sveitarfélagsins til ráðgjafar um málefni og 
hagsmuni eldri íbúa. 
c. Vettvangur samráðs eldri íbúa , félagasamtaka þeirra, atvinnulífs og yfirvalda 
sveitarfélagsins og er virkur þátttakandi í allri stefnumörkun málaflokksins. 

d. Ráðgefandi fyrir starfsemi sveitarfélagsins í málaflokknum og stuðlar, í 
samstarfi við skrifstofu sveitarfélagsins, að eflingu félagsauðs og kynningu á þjónustu við 
eldri íbúa. 
e. Sveitarstjórn og nefndir sveitarfélagsins skulu leita umsagnar öldungaráðs um áform sem 
hafa veruleg áhrif á þjónustu við eldra fólk, áður en endanleg ákvörðun er tekin. Ráðið getur 
einnig óskað eftir að fjalla um önnur mál sem varða hagsmuni eldri íbúa. 

f. Getur komið með tillögur til sveitarstjórnar um fyrirkomulag þjónustu við eldra fólk, þ.m.t. 
skipulag hennar. Öldungaráð getur jafnframt sent erindi til yfirstjórnar Heilbrigðisstofnunar 
Norðurlands um fyrirkomulag þjónustunnar, þ.m.t. skipulag hennar. 



 

2 
 

 

II. kafli 

Skipan öldungaráðs 

4. gr. 

Öldungaráð er skipað sjö fulltrúum og jafn mörgum til vara. 

Í öldungaráði skulu að lágmarki sitja þrír fulltrúar kosnir af sveitarstjórn, þrír fulltrúar tilnefndir 
af félagi eldri borgara og einn fulltrúi frá heilsugæslunni, sbr. 2. mgr. 38. gr. laga um 

félagsþjónustu sveitarfélaga nr. 40/1991. 

Sveitarstjórn kýs formann ráðsins. 

5. gr. 
Formaður öldungaráðs stjórnar fundum þess og sér um að allt fari þar löglega og skipulega 
fram. 

Formaður boðar fundi ráðsins og undirritar fundargerðir ásamt öðrum fundarmönnum. 

6. gr. 
Öldungaráð skal halda fundi eftir þörfum, þó eigi sjaldnar en einu sinni á ári. 

Aukafundi skal halda ef formaður telur ástæðu til eða ef meirihluti ráðsmanna óskar þess. 

7. gr. 

Sveitarstjóri eða starfsmaður sveitarfélagsins sem sveitarstjóri tilnefnir situr fundi ráðsins 
með málfrelsi og tillögurétt. 

Heimilt er að boða aðra til fundar eftir því sem tilefni er til. 

III. kafli 
Fundarsköp og málsmeðferð 

8. gr. 
Um fundarsköp öldungaráðs gilda ákvæði sveitarstjórnarlaga og samþykktar um stjórn 

Hörgársveitar og fundarsköp sveitarstjórnar eftir því sem við á. 

9. gr. 
Fundargerðir öldungaráðs skulu færðar og lagðar fyrir sveitarstjórn eftir hvern fund. Tillögur 
og umsagnir ráðsins sem krefjast afgreiðslu skulu jafnframt settar sérstaklega á dagskrá 

viðkomandi nefndar eða sveitarstjórnar. 

10. gr. 
Fundargerðir og önnur gögn ráðsins skulu varðveitt á skrifstofu Hörgársveitar í samræmi við 

reglur sveitarfélagsins um skjalavörslu. 

IV. kafli 

Hæfi, réttindi og skyldur fulltrúa 

11. gr. 
Um réttindi og skyldur fulltrúa í öldungaráði gilda eftir því sem við á ákvæði 
sveitarstjórnarlaga nr. 138/2011, stjórnsýslulaga nr. 37/1993 og samþykktar um stjórn 

Hörgársveitar og fundarsköp sveitarstjórnar. 

12. gr. 
Um hæfi fulltrúa í öldungaráði gilda ákvæði stjórnsýslulaga nr. 37/1993 og sveitarstjórnarlaga 

nr. 138/2011 eftir því sem við á. 

13. gr. 
Fulltrúum í öldungaráði er skylt að sækja fundi ráðsins nema lögmæt forföll hamli. 

Sé fulltrúi forfallaður skal hann tilkynna forföll til formanns svo unnt sé að boða varamann 

eftir því sem við á. 

14. gr. 
Fulltrúi í öldungaráði skal gæta þagnarskyldu um það sem hann fær vitneskju um í starfi sínu 

og leynt á að fara samkvæmt lögum eða eðli máls. 

Þagnarskylda helst áfram eftir að fulltrúi lætur af störfum í ráðinu. Sama á við um aðra sem 

sitja fundi ráðsins. 

V. kafli 

Gildistaka 

15. gr. 

Erindisbréf þetta, sem byggir á ákvæðum sveitarstjórnarlaga nr. 138/2011, laga um 
félagsþjónustu sveitarfélaga nr. 40/1991 og laga um málefni aldraðra nr. 125/1999, var 

samþykkt af sveitarstjórn Hörgársveitar 1. september 2026 og tekur þegar gildi. 


